
PREDIKANT
Votum en seën

OUDERLING
Lofsang
Kom ons sing tot lof van die Here (Psalm/Gesang)

Wet:
Broers en susters, die Woord van God sê: ‘Ons het ons lewe in kwaadwilligheid en jaloesie deurgebring; ons was haatlik en het mekaar gehaat.’ God se wet eis liefde van ons. Hoor hoe som Jesus die wet vir ons op in Matteus 22:35-40:

...en een van hulle, ‘n wetgeleerde, het Hom met ‘n vraag probeer vastrek. ‘Meneer,’ vra hy, ‘wat is die grootste gebod in die wet?’
Jesus antwoord hom: ‘Jy moet die Here jou God liefhê met jou hele hart en met jou hele siel en met jou hele verstand. Dit is die grootste en die eerste gebod. En die tweede, wat hiermee gelyk staan, is: Jy moet jou naaste liefhê soos jouself. In hierdie twee gebooie is die hele wet en die profete saamgevat.’

Skuldbelydenis
Ons het bewus geword van hoe kwaadwillig en haatlik ons lewens is. Laat ons ons skuld bely. Kom ons sing (Psalm/Gesang). 

Genadeverkondiging
Broers en susters, noudat ons deur ons sang ons kwaadwilligheid teenoor God en ons naaste bely het, verseker die Here ons van sy genade. In Psalm 103 lees ons: ‘Hy sal ons ons sonde nie bly toereken en nie vir ewig toornig bly nie. Hy handel met ons nie volgens ons sondes nie, vergeld ons nie vir ons ongeregtighede nie, want so groot as die afstand tussen hemel en aarde is, so groot is sy liefde vir dié wat Hom dien.’ Laat ons nou ons geloof in dié liefdevolle God bely:

‘Ons glo in een God, die almagtige Vader, die Skepper van die hemel en die aarde, en van alle sienlike en onsienlike dinge;
en in een Heer, Jesus Christus, die eniggebore Seun van God, gebore uit die Vader voor alle tye;
God uit God, Lig uit Lig, waaragtige God uit waaragtige God, verwek, nie gemaak nie, een in wese met die Vader;
deur wie alle dinge ontstaan het;
wat ter wille van ons, die mense, en ter wille van ons saligheid, neergedaal het uit die hemel, vlees geword het deur die Heilige Gees uit die maagd Maria, en mens geword het, wat selfs vir ons gekruisig is onder Pontius Pilatus, gely het en begrawe is;
en op die derde dag weer opgestaan het volgens die Skrifte;
wat opgevaar het na die hemel, en wat sit aan die regterhand van God die Vader;
wat weer sal kom met heerlikheid om te oordeel, dié wat nog lewe en dié wat reeds gesterf het; wie se koningsheerskappy geen einde sal hê nie;
en in die Heilige Gees, die Heer en Lewendmaker, wat van die Vader en die Seun uitgaan, wat saam met die Vader en die Seun aanbid en verheerlik moet word, wat gespreek het deur die heilige profete;
Ons glo een heilige, algemene kerk, gegrond op die leer van die apostels;
Ons bely een doop tot vergifnis van sondes;
Ons verwag die opstanding van die ontslapenes, en die lewe van die toekomstige eeu.
Amen’

Ons het nou ons geloof in God met ons hart en mond bely. Kom ons wy ons lewe aan Hom deur (Psalm/Gesang) te sing.

PREDIKANT
Skriflesing, gebed, sang, prediking, gebed, sang en seën

Afkondigings

Dankoffers
